
Annotatsiya: Maqolada kichik biznes subyektlari faoliyatida ishlab chiqarish resurslaridan samarali 
foydalanishning nazariy-metodologik asoslari tadqiq etilgan. Mehnat, kapital, tabiiy resurslar va tadbirkorlik 
qobiliyatining an’anaviy tizimi bilim, axborot, innovatsiya va raqamli texnologiyalar bilan to‘ldirilgan. 
Ishlab chiqarish omillarining o‘zaro komplementarligi, resurslardan foydalanish samaradorligi, tadbirkorlik 
moslashuvchanligi hamda kichik biznesning bandlik va iqtisodiy o‘sishdagi o‘rni asoslangan.

Kalit so‘zlar: kichik biznes, ishlab chiqarish resurslari, ishlab chiqarish omillari, mehnat, kapital, tadbirkorlik 
qobiliyati, innovatsiya, raqamlashtirish, resurs samaradorligi, raqobatbardoshlik.

Abstract: The article examines the theoretical and methodological foundations of efficient utilisation of 
production resources in small businesses. The traditional system of labour, capital, natural resources and 
entrepreneurship is expanded by incorporating knowledge, information, innovation and digital technologies. 
Particular attention is paid to the complementarity of production factors, resource efficiency, entrepreneurial 
flexibility, and the contribution of small businesses to employment, competitiveness and economic growth.

Keywords: small business, production resources, factors of production, labour, capital, entrepreneurship, 
innovation, digitalisation, resource efficiency, competitiveness.

Аннотация: В статье исследованы теоретико-методологические основы эффективного 
использования производственных ресурсов в деятельности субъектов малого бизнеса. Традиционная 
система производственных факторов, включающая труд, капитал, природные ресурсы и 
предпринимательские способности, дополнена знаниями, информацией, инновациями и цифровыми 
технологиями. Обоснованы взаимная комплементарность производственных факторов, эффективность 
использования ресурсов, предпринимательская гибкость, а также роль малого бизнеса в обеспечении 
занятости и экономического роста.

Ключевые слова: малый бизнес, производственные ресурсы, производственные факторы, труд, 
капитал, предпринимательские способности, инновации, цифровизация, эффективность использования 
ресурсов, конкурентоспособность.

K I R I S H
Zamonaviy iqtisodiy rivojlanish sharoitida korxonaning bozor qiymati va raqobat ustunligi faqat uning 

ixtiyoridagi moddiy resurslar miqdori bilan emas, balki mavjud resurslarni qanday nisbatda birlashtirishi, qay 
darajada unumli ishlatishi va ularni yangi iqtisodiy imkoniyatlarga aylantira olishi bilan belgilanmoqda. Mazkur 
masala, ayniqsa, moliyaviy va moddiy imkoniyatlari yirik biznes subyektlariga nisbatan cheklangan kichik 
tadbirkorlik korxonalari uchun alohida ahamiyat kasb etadi.

Kichik biznesning iqtisodiy tabiati uning resurslar cheklangan sharoitda faoliyat yuritishi bilan birga, bozor 
talabidagi o‘zgarishlarga tez moslashishi, boshqaruv qarorlarini qisqa muddatda qabul qilishi, yangi mahsulot 
va xizmatlarni nisbatan tez o‘zlashtirishi hamda mahalliy resurslarni xo‘jalik aylanmasiga jalb qilish imkoniyati 
bilan tavsiflanadi. Shu sababli kichik tadbirkorlik faoliyatini tadqiq qilishda ishlab chiqarish omillarining miqdoriy 
hajmini aniqlashning o‘zi yetarli emas; ularning o‘zaro bog‘liqligi, almashinuvchanligi, komplementarligi va 
iqtisodiy natijaga ta’sir qilish mexanizmlarini ham baholash talab etiladi.

O‘zbekistonda ham kichik biznes va xususiy tadbirkorlik iqtisodiy o‘sish, bandlik va aholi daromadlarini 
oshirishning muhim institutsional bazasi sifatida rivojlanmoqda. O‘zbekiston Respublikasi Prezidentining 2022-
yil 28-yanvardagi “2022 — 2026-yillarga moʻljallangan Yangi Oʻzbekistonning taraqqiyot strategiyasi toʻgʻrisida”gi 
PF-60-son1 Farmonida tadbirkorlik faoliyatini rivojlantirish, xususiy sektorning iqtisodiyotdagi ulushini oshirish 
va biznes yuritish sharoitlarini yaxshilash ustuvor vazifalardan biri sifatida belgilangan [1].

Maqolada foydalanilgan Statistika agentligi ma’lumotlariga ko‘ra, 2024-yilda kichik tadbirkorlikning mamlakat 
yalpi ichki mahsulotidagi ulushi 53,5 foizni tashkil etgan [2]. Mazkur holat kichik biznesda ishlab chiqarish 
resurslaridan foydalanish samaradorligini oshirish masalasining nafaqat mikroiqtisodiy, balki makroiqtisodiy 
ahamiyatga ega ekanligini ko‘rsatadi.

Tadqiqotning maqsadi kichik biznes korxonalarida ishlab chiqarish omillaridan samarali foydalanishning 
iqtisodiy mazmunini aniqlashtirish, an’anaviy va zamonaviy ishlab chiqarish resurslarini tizimlashtirish hamda 
ularning o‘zaro integratsiyasi asosida kichik biznes samaradorligini oshirishning konseptual yo‘nalishlarini 
asoslashdan iborat.

M A V Z U G A  O I D  A D A B I Y O T L A R  S H A R H I
Ishlab chiqarish omillari iqtisodiyot nazariyasining eng fundamental kategoriyalaridan biri hisoblanadi. 

Ushbu tushunchaning shakllanishi iqtisodiy tafakkurning rivojlanish jarayonlari bilan chambarchas bog‘liq.
A. Smith mamlakat boyligining shakllanishida mehnat taqsimoti, ixtisoslashuv va kapital jamg‘arilishiga 

alohida ahamiyat bergan. Uning nazariy qarashlarida mehnat unumdorligi iqtisodiy rivojlanishning asosiy 
shartlaridan biri sifatida namoyon bo‘ladi [7].

D. Ricardo ishlab chiqarilgan qiymatning mehnat, kapital va yer egalari o‘rtasida taqsimlanishi masalasiga 
e’tibor qaratib, renta, ish haqi va foyda o‘rtasidagi iqtisodiy munosabatlarni tahlil qilgan [8]. Bu yondashuv ishlab 
chiqarish omillarining nafaqat qiymat yaratishdagi, balki yaratilgan daromadni taqsimlashdagi rolini ham ochib 
beradi.

Richard Cantillon tadbirkorni bozor noaniqligi sharoitida faoliyat yurituvchi iqtisodiy subyekt sifatida 
tavsiflagan. Uning konsepsiyasida tadbirkorning asosiy xususiyati kelajakdagi bozor narxlari va talab hajmi 
to‘liq ma’lum bo‘lmagan sharoitda iqtisodiy qaror qabul qilishi bilan izohlanadi [9].

Jean-Baptiste Say esa tadbirkorlikning muvofiqlashtiruvchi funksiyasiga alohida e’tibor bergan. Uning 
yondashuviga ko‘ra, tadbirkor mehnat, kapital va tabiiy resurslarni yagona ishlab chiqarish jarayoniga 
birlashtiruvchi subyekt sifatida faoliyat yuritadi [5].

J.S. Mill tadbirkorlik faoliyatining muhim jihatlaridan biri sifatida iqtisodiy tavakkalchilikni qayd etgan. Bunday 
yondashuv kichik biznes uchun ayniqsa muhim, chunki kichik korxonalarda mulkdor va boshqaruvchining 
funksiyalari ko‘pincha bir shaxsda mujassamlashadi [10].

F.H. Knight risk va noaniqlik tushunchalarini bir-biridan farqlab, tadbirkorlik daromadini oldindan aniq 
hisoblab bo‘lmaydigan iqtisodiy noaniqlikni o‘z zimmasiga olish bilan bog‘lagan [13]. Ushbu qarash kichik 
biznesning bozor kon’yunkturasidagi o‘zgarishlarga sezgirligini izohlash imkonini beradi.

J.A. Schumpeter tadbirkorlik nazariyasiga innovatsion mazmun kiritgan. Uning fikricha, tadbirkor ishlab 
chiqarish resurslarini oddiy ravishda birlashtiribgina qolmay, balki ularning yangi kombinatsiyalarini yaratadi. 
Yangi mahsulot, yangi texnologiya, yangi bozor, yangi xomashyo manbalari yoki yangi tashkiliy shakllarning 
joriy qilinishi iqtisodiy rivojlanishning asosiy manbalaridan biridir [11].

Zamonaviy iqtisodiy adabiyotlarda McConnell va Brue tomonidan ishlab chiqarish omillari yer, mehnat, 
kapital va tadbirkorlik qobiliyatidan iborat to‘rt elementli tizim sifatida talqin etiladi [15]. Biroq raqamli 
iqtisodiyotning rivojlanishi ishlab chiqarish omillari tarkibiga bilim, ma’lumotlar, texnologiya, intellektual kapital 
va innovatsion salohiyatni kiritish zaruratini yuzaga keltirdi.

O‘zbekiston iqtisodchi olimlari Sh. Shodmonov va U. G‘ofurov ham ishlab chiqarish omillarini iqtisodiy 
ne’matlar yaratishda qatnashuvchi resurslarning yaxlit tizimi sifatida tadqiq etadilar [16].

V.I. Pushkarev kichik biznesning iqtisodiy mohiyatini uning bandlikni yaratish, raqobat muhitini shakllantirish, 
iqtisodiy resurslarni xo‘jalik aylanmasiga jalb qilish va bozor tizimining moslashuvchanligini ta’minlash 
funksiyalari bilan bog‘laydi [4].

A.A. Davydova va A.A. Koneva kichik biznesning iqtisodiy, ijtimoiy, resurs va tashkiliy funksiyalariga 
alohida e’tibor qaratadi [12]. Ularning yondashuvida kichik tadbirkorlik samaradorligi faqat foyda ko‘rsatkichi 
bilan emas, balki mavjud resurslarni faol iqtisodiy aylanmaga jalb etish imkoniyati bilan ham izohlanadi.

X.M. Rustamova kichik biznesning O‘zbekiston milliy iqtisodiyotidagi ahamiyatini iqtisodiy o‘sish, aholi 
bandligi, hududiy rivojlanish hamda bozor raqobatini kuchaytirish bilan bog‘liq holda o‘rganadi [3].

Mavjud tadqiqotlarni umumlashtirish shuni ko‘rsatadiki, ishlab chiqarish omillariga oid nazariy qarashlar 

1	  https://lex.uz/docs/-5841063

“resurslar mavjudligi” konsepsiyasidan “resurslarning optimal kombinatsiyasi” konsepsiyasiga, undan esa “bilim, 
innovatsiya va raqamli texnologiyalar asosida resurslar unumdorligini oshirish” konsepsiyasiga evolyutsiya 
qilgan.

T A D Q I Q O T  M E T O D O L O G I YA S I
Tadqiqotda tarixiy-mantiqiy, qiyosiy, tizimli va funksional tahlil usullaridan foydalanildi. Ishlab chiqarish 

omillari to‘g‘risidagi klassik, neoklassik va zamonaviy iqtisodiy nazariyalar o‘zaro taqqoslandi.
Kontent-tahlil asosida ishlab chiqarish omillariga berilgan ilmiy ta’riflarning umumiy va farqli jihatlari 

aniqlanib, ularning kichik biznes faoliyatiga mos keluvchi xususiyatlari tizimlashtirildi.
Tahlilda quyidagi mantiqiy zanjir asos qilib olindi: resurs → ishlab chiqarish omili → resurslar kombinatsiyasi 

→ ishlab chiqarish jarayoni → qo‘shilgan qiymat → iqtisodiy samaradorlik → raqobatbardoshlik.
Mazkur yondashuv resurs mavjudligi va undan foydalanish samaradorligini bir-biridan farqlash imkonini 

beradi. Resurs korxona ixtiyorida mavjud bo‘lishi mumkin, biroq u ishlab chiqarish jarayoniga samarali jalb 
etilmasa, to‘laqonli iqtisodiy omil vazifasini bajarmaydi.

Shu asosda ishlab chiqarish resurslarini oltita funksional guruhga ajratish taklif etiladi: inson kapitali; 
moddiy va moliyaviy kapital; tabiiy va hududiy resurslar; tadbirkorlik va boshqaruv salohiyati; axborot-raqamli 
resurslar; innovatsion va institutsional imkoniyatlar.

Bunday tasnif an’anaviy ishlab chiqarish omillari bilan zamonaviy iqtisodiyotning nomoddiy resurslarini 
yagona tizimda tadqiq qilish imkonini beradi.

T A H L I L  V A  N A T I J A L A R
Kichik biznes korxonalarida ishlab chiqarish resurslaridan foydalanish xususiyatlari yirik biznesdan bir 

qator jihatlari bilan farqlanadi. Birinchidan, kichik korxonalar katta hajmdagi moliyaviy va moddiy zaxiralarga 
ega bo‘lmasligi mumkin. Shu sababli mavjud har bir resurs birligidan olinadigan iqtisodiy qaytim ularning 
yashovchanligi uchun muhim ahamiyat kasb etadi.

Ikkinchidan, kichik biznesda mulkdor, tadbirkor va boshqaruvchi funksiyalarining birlashishi resurslarni 
taqsimlash bo‘yicha qarorlarni tezlashtiradi. Natijada bozor talabidagi o‘zgarishlarga nisbatan yuqori 
moslashuvchanlik yuzaga keladi.

Uchinchidan, kichik biznesning tashkiliy tuzilmasi nisbatan sodda bo‘lgani sababli yangi texnologiyalar, 
mahsulotlar va boshqaruv usullarini joriy etish muddati qisqarishi mumkin (1-jadval).

1-jadval
Ishlab chiqarish omillarining zamonaviy funksional tasnifi2

Omillar guruhi Asosiy mazmuni Kichik biznesdagi asosiy funksiyasi

Inson kapitali bilim, tajriba, malaka, kreativlik mehnat unumdorligini oshirish

Moddiy-moliyaviy kapital uskunalar, bino, aylanma mablag‘, 
investitsiya ishlab chiqarish quvvatini shakllantirish

Tabiiy-hududiy resurslar yer, xomashyo, lokal resurslar tarmoq ixtisoslashuvini ta’minlash

Tadbirkorlik salohiyati tashabbus, risk, boshqaruv, qaror 
qabul qilish boshqa omillarni birlashtirish

Axborot-raqamli resurslar ma’lumot, dasturiy vositalar, raqamli 
platformalar tranzaksiya xarajatlarini kamaytirish

Innovatsion-institutsional omillar innovatsiya, davlat ko‘magi, 
infratuzilma uzoq muddatli rivojlanishni ta’minlash

Kichik korxonalar faoliyatida inson kapitali alohida o‘rin egallaydi. Kichik biznesda xodimlarning funksional 
ixtisoslashuvi yirik korxonalardagi kabi chuqur bo‘lmasligi mumkin. Shu sababli bir xodim bir nechta funksiyani 
bajarishi, yangi vazifalarga tez moslashishi va operatsion qarorlar qabul qilishda bevosita ishtirok etishi talab 
qilinadi.

Maqolada keltirilgan statistik ma’lumotlarga ko‘ra, 2024-yilda kichik tadbirkorlikda band bo‘lganlar 
soni 10 628,7 ming kishini tashkil etgan [18]. Bu kichik biznesning mehnat resurslarini iqtisodiy faoliyatga 

2	  Manba: muallif ishlanmasi.

jalb qilishdagi yuqori salohiyatidan dalolat beradi. Demak, inson kapitalini rivojlantirish xarajatlarini oddiy 
operatsion xarajat emas, balki ishlab chiqarish samaradorligini oshiruvchi investitsiya sifatida baholash 
maqsadga muvofiq.

Kapital kichik biznesning moddiy-texnik bazasini tashkil qiladi. Uning yetarlilik darajasi ishlab chiqarish 
quvvati, texnologik jihozlanish va korxonaning bozor talabini qondirish imkoniyatlariga bevosita ta’sir ko‘rsatadi.

Biroq kichik korxonalar uchun kapitaldan foydalanish masalasida uning miqdoridan tashqari aylanish tezligi 
ham muhimdir. Kapitalning ishlab chiqarish jarayonida uzoq vaqt band bo‘lib qolishi likvidlik muammolarini 
kuchaytiradi.

Shuning uchun kichik biznesda kapital samaradorligi: kapital miqdori + kapital aylanish tezligi + investitsiya 
qaytimi uchligi orqali baholanishi maqsadga muvofiq.

Kredit, subsidiyalar, kafillik va boshqa moliyaviy qo‘llab-quvvatlash instrumentlaridan foydalanish 
imkoniyatlari ham ishlab chiqarish omillarining iqtisodiy samaradorligiga ta’sir qiluvchi institutsional shartlardan 
biridir.

Bu holat Cantillon, Say, Knight va Schumpeter qarashlarining zamonaviy kichik biznes nazariyasi bilan 
uzviyligini ko‘rsatadi.

XXI asr iqtisodiyotida axborot resurslari ishlab chiqarishning yordamchi komponentidan mustaqil strategik 
omilga aylanmoqda. Raqamli texnologiyalar kichik biznesga marketing xarajatlarini kamaytirish, yangi bozorga 
chiqish, mijozlar bilan masofaviy aloqa o‘rnatish, hisob-kitoblarni avtomatlashtirish va boshqaruv uchun 
zarur axborotni tez olish imkoniyatini beradi. An’anaviy iqtisodiy nazariyalarda ishlab chiqarish omillarining 
samaradorligi asosan mahsulot ishlab chiqarish hajmi, xarajatlar va foyda ko‘rsatkichlari bilan tavsiflangan. Biroq 
zamonaviy kichik biznes sharoitida bunday yondashuv yetarli emas. Korxonaning bugungi yuqori rentabelligi 
uning uzoq muddatli raqobatbardoshligini kafolatlamaydi. Aksincha, innovatsiyaga investitsiya qilmaydigan, 
inson kapitalini rivojlantirmaydigan va raqamli texnologiyalarni joriy etmaydigan korxonaning qisqa muddatli 
rentabelligi yuqori bo‘lsa ham, kelgusida bozordagi pozitsiyasi zaiflashishi mumkin.

Shu sababli kichik biznesda ishlab chiqarish omillaridan foydalanish samaradorligini quyidagi to‘rt guruh 
natijalar orqali kompleks baholash maqsadga muvofiq: iqtisodiy natijadorlik — foyda, rentabellik, mehnat 
unumdorligi; resurs natijadorligi — material, kapital va vaqt tejamkorligi; innovatsion natijadorlik — yangi 
texnologiyalar va mahsulotlarni o‘zlashtirish; strategik natijadorlik — bozor pozitsiyasi va uzoq muddatli 
raqobatbardoshlik.

Shu asosda “kichik biznesda ishlab chiqarish omillaridan samarali foydalanish” tushunchasini quyidagicha 
aniqlashtirish taklif etiladi:

Kichik biznesda ishlab chiqarish omillaridan samarali foydalanish — korxonaning mehnat, moddiy, 
moliyaviy, tabiiy, tadbirkorlik, axborot va innovatsion resurslarini bozor talablariga muvofiq optimal nisbatda 
birlashtirish, ularning o‘zaro sinergetik ta’sirini ta’minlash va mavjud resurs birligidan yuqori qo‘shilgan qiymat 
yaratish orqali joriy iqtisodiy natijadorlik hamda uzoq muddatli raqobatbardoshlikka erishish jarayonidir.

Mazkur ta’rifning avvalgi yondashuvlardan farqli jihati samaradorlikni alohida resurs unumdorligi bilan 
emas, balki resurslar mutanosibligi va sinergetik ta’siri bilan bog‘lashdan iborat.

X U L O S A  V A  T A K L I F L A R
Birinchidan, ishlab chiqarish omillari nazariyasi iqtisodiy tafakkur taraqqiyoti davomida sezilarli evolyutsiyani 

boshdan kechirgan. Dastlab yer, mehnat va kapital bilan chegaralangan klassik model keyinchalik tadbirkorlik, 
bilim, axborot, texnologiya va innovatsion resurslar bilan to‘ldirilgan.

Ikkinchidan, kichik biznesda ishlab chiqarish omillarining iqtisodiy ahamiyati ularning mutlaq miqdoridan 
ko‘ra samarali kombinatsiyasiga ko‘proq bog‘liq. Resurslari cheklangan kichik korxonalarda mavjud 
imkoniyatlarni optimal taqsimlash va ulardan olinadigan iqtisodiy qaytimni oshirish strategik vazifaga aylanadi.

Uchinchidan, tadbirkorlik qobiliyati kichik biznesda mehnat, kapital, tabiiy, axborot va innovatsion resurslarni 
yagona ishlab chiqarish tizimiga birlashtiruvchi integrator omil vazifasini bajaradi.

To‘rtinchidan, raqamli iqtisodiyot sharoitida ma’lumot, bilim va texnologiyalardan foydalanish an’anaviy 
ishlab chiqarish omillarining unumdorligini oshiruvchi strategik mexanizmga aylanmoqda.

Beshinchidan, kichik biznes samaradorligini faqat foyda va rentabellik kabi moliyaviy ko‘rsatkichlar bilan 
baholash yetarli emas. Resurs tejamkorligi, innovatsion salohiyat, raqamli transformatsiya, inson kapitali rivoji 
va omillar o‘rtasidagi mutanosiblik ham baholash tizimiga kiritilishi lozim.

Oltinchidan, ishlab chiqarish omillaridan foydalanish samaradorligini oshirish kichik biznesning iqtisodiy 
barqarorligini ta’minlash bilan birga, aholi bandligini kengaytirish, hududiy iqtisodiy faollikni rag‘batlantirish va 
milliy iqtisodiyotning raqobatbardoshligini mustahkamlashga xizmat qiladi.

Shunday qilib, kichik biznesning strategik rivojlanishini ta’minlashda alohida ishlab chiqarish resurslarini 
ko‘paytirishga qaratilgan yondashuvdan resurslarning optimal kombinatsiyasi, mutanosibligi va sinergetik 
samaradorligini boshqarishga asoslangan kompleks yondashuvga o‘tish maqsadga muvofiq hisoblanadi.

